
Emakumeen psikologia vs gizonen psikologia 

Emakumeak kontsultetara gehiago joateak ez du esan nahi buru-osasun txarragoa dutenik.

Arantza Quecedo Urrutia 

Igaro den astean TVEko Telediarioa horrela hasi zen: Espainiako Osasun Inkesta berriaren arabera «hurrengo hamar urteetan biztanleen portzentaje handi batek buruko osasun arazoak pairatuko ditu; hain zuzen ere, gizonezkoen artean % 15ek eta emakumezkoen artean % 25ak...». Psikologo moduan eta emakume moduan hainbat ideia, gogoeta eta sentipen sortu zizkidan berri horrek, eta gaurko artikuluan horren berri eman nahi dizuet. 

Lehenik, berri txar eta informazio tragikoak asko erabiltzen dira gaur egun entzuleen arreta lortzeko: sarritan lehenengo aurkezpen hori entzutean edo irakurtzean sortzen den giro emozionalak beldurra eta erakargarritasuna sortu nahi ditu aldi berean. Buruko osasunari buruzko berriak horrela emanik, desinformazioa lortzen da informazioa baino gehiago. 

Sakontzen ari garen berriaz, gerta daiteke gure ondorioa hau izatea: emakumezkoen buru-osasuna txarragoa da, adibidez. Sinpleegia. Eta gai garrantzitsua denez, azal ditzagun psikologook dakizkigun datu batzuk: 

Oro har, emakumezkoak sarriago joaten dira medikuarengana gizonezkoak bainoa: arrazoi desberdinak daude horren oinarrian: laguntza eskatzea, adibidez, emakumeen gizartekoitzeko trebetasun nagusia da. 

Gehiago kontsultatzeak ez du halabeharrez adierazten gaixotasun gehiago dutela, kontsultara gehiagotan joaten direla baizik. Inkestek, batzuetan, datu horiek erabiltzen dituzte, eta egia murriztu eta aldatu egiten dute. 

Gizonak kontsulta psikologiko edota psikiatrikora heltzen direlarik, sintomatologia arazoa larriagoa izaten da. Premiazko kontsultetan ere ugariagoak dira. 

Emakumeen artean, antsietatearen eta depresioaren ingurukoak izaten dira arazo psikologiko ugarienak. 

Gizonezkoan artean, alderantziz: alkoholismoa eta droga mendekotasuna, eta oldarkortasuna izaten dira arazo errepikatuenak. 

Zientzia duela gutxi hasi da generoak ikasten, eta gizartean betetzen ditugun rol diferenteak, biologiak (hormonak, adibidez) ikertzen ikuspegi zientifiko batetik. Orain dela gutxi arte medikuntzak gizonezkoen ikuspegiak eta ikerketak zituen abiapuntutzat. 

Sarritan aipatu dugunez, arazo psikologikoek oinarri bio-psiko-soziala dute. Gizonezko eta emakumezkoen arteko ezberdintasunak ere oinarri hirukoitza dute. Ikerkuntza eta buru-osasuna planifikatzeko politikek bide luzea dute oraindik; baina bide onean gaude. 

